
Emne: Kæra til landsstýrismálanevndina
Kæra um fyrisiting landsstýrisins viðvíkjandi málinum um ellis- og røktarheim í Vági
 

Hervið verður heitt á landsstýrismálanevndina um at taka upp alt málið um landsstýrisins leiklut (t.e. leiklutin hjá løgmanni og landsstýrismonnum, ið hava verið uppií málinum og fyrisitingum teirra) í sambandi við at byggja ellis- og røktarheim í Vági. 
 

Mælt verður nevndini til at krevja, at løgtingsformaðurin setir kanningarstjóra at kanna og gera niðurstøður í spurnginum um, hvørt løgmaður, landsstýrismenn og fyrisitingar teirra hava hildið seg til galdandi lógir og reglur á økinum, hava fyrisitið á lógligan hátt og sambært góðum, fyrisitingarsiði, hava hildið notatskyldu, hava hildið lógina um ábyrgd landsstýrismanna, hava hildið fyristingarlógina og hava hildið stýrisskipanarlógina. 
 

Grundgevingin er, at so nógv álvarsom ivamál eru komin alment fram í málinum um leiklut løgmans og landsstýrismanna og fyrisitingum teirra, at neyðugt er at fáa alt málið kannað til botns og harundir at biðja um skrivligar og munnligar frágreiðingar frá persónum, ið hava havt samband við málsviðgerðina.
 

Eitt nú eru hesi ivamál reist:
 

- Við hvørjari heimild bjóðar fyrisitingin kommununum í Suðuroy serlig lán frá landsstýrinum, sum gerast avgerandi fyri faktisku umstøðurnar og avgerðirnar í málinum, og fyri avgerðunum hjá einum kommunustýri?
- Hvørjar sakligar grundgevingar eru fyri málsviðgerðini av málinum um ellis- og røktarheim í Vági?
- Taka landsstýrismenn avgerðir í málinum út frá tilmælum og sakligum grundgevingum í málsviðgerðini?
- Hevur løgmaður havt neyðugt eftirlit við, at fyrisitið verður á lógligan hátt - og hevur hann sjálvur verið uppií málsviðgerðini?
- Verður notatskyldan hildin fyri allar upplýsingar av týdningi fyri málsviðgerðina og avgerðina í málinum?
- Verða fundarfrágreiðingar skrivaðar frá fundum, ið hava týdning fyri málsviðgerðina og avgerðina í málinum?
- Verða ósaklig atlit tikin í málsviðgerðini og hvør tekur lut í málsviðgerðini og teimum avgerðum, ið liggja til grund fyri avgerðunum hjá kommunustýrunum?
- Sita landsstýrismenn hvør sær fyri sínum málsøki, harundir løgmaður?
- Er lógin um kommunustýri hildin í viðgerðini av málinum og teimum avgerðum, ið eru tiknar?
 

Hetta eru bert nakrir av prinsipiellu ivaspurningunum, ið mugu kannast til botns. Eitt nú finnast óvattaðar fundarfrágreðingar frá fundum, har løgtingsmenn, kommunustýrislimir, landsstýrismenn og løgmaður saman viðgera og gera niðurstøður um málsgongdina í fyrisitingarliga málinum.
 

Vónandi tekur landsstýrismannanevndin málið upp sum skjótast, og eg standi altíð til reiðar at útgreina kæruna nærri.

